
КЕРЕШ
Сыйфатны өйрәнү эше XIV гасырларда ук башлана. Татар теленең беренче грамматикаларында ук сыйфат турында кайбер мәглуматлар бирелә башлый, ләкин бу сүз төркемен тирәнрәк өйрәнү эше И.Гиганов, М.Иванов, Г.Мәхмудов, К.Насыйри кебек галимнђребезнећ фђнни эшләрендә күзәтелә. А ларда сыйфатның мәгънәсен, кулланылышын, ясалышын һәм типологик үзенчәлекләрен ачыклау эше.
Әгәр Гарнатый грамматикасында сыйфат аерым сүз төркеме буларак түгел, ә бәлки "исем" төркеменең бер тармагы буларак каралса, бу грамматикаларда сыйфатның мәгънәсен, кулланылышын, ясалышын һәм типологик үзенчәлекләрен ачыклауда беренче адымнар ясала.
Октябрьдан сон татар грамматикасының даими рәвештә тикшеренүе күзәтелә. М.Курбангалиев, Д.Җ.Вәлиди, Г.Алпаров, Х.Бадиги кебек галимнәребезнең грамматикаларында игътибар үзәгендә сүзләр үзгәрүе, сүзъясалышы, сүз төркемнәре һәм, шул чиратта, сыйфат сүз төркеме тора. В.И.Хангилдин, Д.Г.Тумашева һәм башка галимнәрнең фәнни хезмәтләрендә татар телендә сыйфатның лексик-семантик, морфологик һәм синтаксик үзенчәлекләре өйрәнелгән. Сыйфатларның ясалышы Ф.А.Ганиевның татар теленең сүз ясалышы буенча хезмәтләрендә бик ачык күрсәтелгән. Морфологик яктан, татар телендә сыйфатның аны башка сүз төремнәреннән аера торган формаль грамматик күсәткече юк.
Чагыштырыгыз: 
Тары - - исем 

Ары - - рәвеш 

Бары - - кисәкчә 

Сары - - төс белдерүче сыйфат.
Сыйфат — үзгәрми торган сүз төркеме. Асыл сыйфатлар дәрәҗәдә үзгәрәләр: кызыл, кызылрак, кып-кызыл, кызгылт. Синтетик яктан, сыйфат исемгә ияреп килә һәм аергыч функциясен үти. Шулай ук сыйфат хәбәр дә, хәл дә була ала.
Субстантивация күренешендә сыйфат исемнең билгеләрен ала: төрләнә, тартым кушымчаларын ялгый берлек һәм күплек санда килә, ягъни шул суз төркеменең синтаксик функцияләрен үти:
Әйбернең яңасы яхшы, дусның искесе яхшы. (мәкаль).
Бу эшебезнең темасы "Төс белдерүче сыйфатлар һәм аларның поэзия әсәрләрендә кулланылышы". Фәнни эшнең максаты -- поэзия әсәрләрендә төс белдерүче сыйфатларны табу, аларны анализлау, мәгънәләрен ачыклау. Шулай ук максат буларак сыйфатларның поэзия әсәрләрендә куллану ешлыгын күзәтү, алар аша әсәрнең телен, сүрәтләү чараларының муллыгын күрсәтү.
Төс белдерүче сыйфатлар сыйфат сүз төркеменең аерым бер төркемчәсе булганга, гомумән, бу төркемгә хас булган үзенчәлекләргә ия: ул дәрәҗәдә үзгәрә, исемләшә, җөмләдә аергыч, ия, хәбәр, хәл булып килә ала. Эш барышында без кайбер галимнәрнең фәнни хезмәтләрендәге фикерләре белән танышабыз.Бу эшнең нигезендә сыйфат төркеменә хас булган үзенчәлекләрне ачыклау, аерым төркемчә буларак төс белдерүче сыйфатларны анализлау һәм аларны поэзия әсәрләрендә табып, мисаллар китерү аша татар поэзиясенең байлыгын, матурлыгын күрсәтү.
Тема бик актуаль, чөнки моңача төс белдерүче сыйфатлар аерылып өйрәнелмәгәннәр, һәм аларның поэзия әсәрләрендә кулланылышып күрсәтү дә яңа эш булып тора.
Максатларга ирешү өчен бик күп әдәбият, грамматик материал белән танышырга туры килде. Эш барышында К.Насыйри, В.Н.Хангилдин, Ф.А.Ганиев хезмәтләрен карап чыктык, аерым галимнәрнең фикерләре белән таныштык. Эшебез төп өч өлештән тора: кереш, төп өлеш, йомгаклау. Фәнни эшнең ахрырында кулланылган әдәбият исемлеге һәм кушымта бирелгән. Эшне алып баруны җиңеләйтү максатыннан төп өлеш бүлеге бүлекчәләргә бүленеп бирелә. Моны сез эчтәлектән күрә аласыз. Эш барышында матур әдәбият, татар поэзия әсәрләре белән таныштык. Эшебездә, мисал буларак, М.Җәлил, Г.Тукай, М.Садри, Р.Фәйзуллин, Зөлфәт, Ш.Галиев кебек шагыйрьләребезнең әсәрләреннән шигъри юллар китерелә.
Бу эшне башкару минем өчен бик кызык булды, чөнки мин татар поэзиясенә якынлашып, әлегә кадәр кызыксынмаган шагыйрьләр әсәрләре белән таныштым. Бу эшне башкаруны киләчәктә дә дәвам итеп, төс белдерүче сыйфатларны проза әсәрләрендә кулланышын тикшерү шулай ук кызык булыр дип уйлыйм.
1.Сыйфат турында гомуми төшенчә
1.1. Сыйфатларны өйрәнү тарихы .
Абу-Эл-Хайян Гарнатый дигән автор XIV йөзгә чыккач, " Китап-әл -идракъ ли лисан-әл Әтракъ" дигән грамматика яза. Аның төп материалы кыпчак һәм төрекмән телләреннән алынган була. Бу китапта, гарәп лингвистикасына хас рәвештә, "Сыйфат" яки "исме сыйфат" дигән бер генә термин да юк. Автор сыйфатны "нисбәт", "изафә", ягъни аергыч сүз тезмәләрен тикшерү уңаенда телгә ала.
Абу-Эл-Хайян Гарнатый хезмәтендә төрки телләрдә сыйфат сүз төркеме турында түгел, бары тик аның кайбер формалары хакында мәгълүмат бар.
Татар телен көнбатыш фәне традициясе буенча гыйльми өйрәнү, аныћ грамматика-сүзләрен төзү XVIII йөзнең соңгы чирегеннән башлана. XIX йөзгә чыккан, аларның саны да, сыйфаты да бик нык арта. Шунысы характерлы, ул грамматикаларда инде, мәсәлән, И. Гиганов грамматикасында (1801 ел) һәм И. Хәлфин грамматикасында (1809ел) сыйфат мөстәкыйль сүз итеп таныла.
Мирза Казем-бек грамматикасында исә сыйфатка, мөстәкыйль сүз төркеме буларак, чагыштырмача аз урын бирелә. Казем-Бек китабының бишенче бүлеген "Сыйфат исемнәр" дип атый. Ләкин ул монда сыйфатларның дәрәҗә белән төрләнүен әйтеп китүдән артык киңәйми. Шулай итеп, Казем-Бек грамматикасында да сыйфатлар, аерым сүз төркеме буларак тулы аңлатма алмыйлар.
Кыскасы, сыйфат сүз төркеме буларак, татар теле буенча төзелгән грамматикаларның беренчесеннән алып, бүгенгесенә чаклы ике төрле аңлатылып килә. И. Гиганов, X. Хәлфин, Троянский, Казем-Бек грамматикаларында сыйфат, исемнәр төркеменә кертелеп, "исеме сыйфат" дип атала. Аның төп грамматик үзенчелеге итеп, дәрәҗә белән төрләнеше санала, мәсәлән, гүзәл кыз, гүзәлрәк кыз, гаять гүзәл кыз.
1869 елда Казанда "Алтай теле грамматикасы" басылып чыга. Биредә алтай теленең грамматик фактлары бик еш кына башка төрки телләр, бигрәк тә Казан татарлары теле белән чагыштырылып барыла. Авторлар төрләнүче сүзләрнең барысын да исем бүлегенә кертәләр. (4-105)
Каюм Насыйри да үзенең хезмәтләрендә (гарәп сарыфлары традициясе буенча) сыйфатны исем сүз төркеменең бер тармагы "исеме сыйфат" дип кенә карый. Чөнки ул, сыйфатларның исемнәрдән аерыла торган, үзләренә хас грамматик формалары юк, дип бара. Шулай итеп, сыйфатларның дәрәҗә белән төрләнүләрен моның өчен җитәрлек грамматик күренеш дип танымый.
Г. Нугайбәк исә "сыйфатны" билге аты; һәм "билгелек" дигән атама белән мөстәкыйль сүз төркеме итеп ала һәм бу төркем сүзләргә чагыштыру, ягъни дәрәҗә белән төрләнү хас икәнлеген күрсәтеп уза.
Октябрьдән соң, татар теле грамматикаларының фәнни нигезләрен, принципларын аныклау һәм аны киң һәм тирәнрәк тикшерү нәтиҗәсендә, сүз төркемнәре дә әкренләп ачыклана һәм хәзерге тормышына килеп җитә. Моңа бигрәк тә Гыйбад Алпаровның "Шәкли грамматика"сы (1926ел) зур роль уйный. Ул бу хезмәтендә сүз төркемнәрен билгеләү мәсьәләсен үзенчә шәкли нигезләргә таянып ачыкларга тырыша. Сыйфатларны ике төргә бүлә: а) тамыр сыйфатларга, б) ясалма сыйфатларга. Функцияләре ягыннан исә, "сыйфатларны исемнәрнең рәвешләре дип карасак, рәвешләрне фигыльләрнең сыйфатлары дип карарга кирәк" дигән положение куя.
Дөрес, аның бу аңлатмасында сыйфатларга һәм грамматик, һәм функциональ яктан тулы билгеләмә бирелгән дип әйтә алмыйбыз. Ләкин монда сыйфатны үзенә аерым бер сүз төркеме итеп тану бар. Бу фактны, үз чорына карата, билгеле дәрәҗәдәге бер яңалык дип санарга тиешбез.
Ә менә В.А.Богородицкий инде татар телендә дә сыйфатлар үзләренә мөстәкыйль сүз төркемен тәшкил итәләр дигән фикерне яклаучы һәм шактый ышандыргыч фактлар белән дәлилләүче була.
Ниһаять, В. Н. Хангилдин "Татар теле грамматикасы "ның һәр ике басмасында, сыйфат сүз төркемендә иң тулы характеристика бирә. Ул сыйфатның төп грамматик мәгънәләре итеп: предметның саф билгесен, нисби билгесен күрсәтә. Шул сәбәпле сыйфатлар эчендә: асыл һәм ниби сыйфатлар дигән төркемчә килеп чыга.
Хангилдинның хезмәтендә ясалышы ягыннан төп сыйфатлар һәм ясалма сыйфатларның төрләре синтаксиста аергыч функциясен үтәү белән бергә өстәмә функцияләрдә дә кулланулы күрсәтелә. Шулай да автор сыйфатлар турында болай ди; " ...ләкин сыйфатларның андый семантик һәм грамматик үзлеге татар телендә аларның үзләренә генә хас һәм һәрбер сыйфатта табыла торган гомуми форматлар ярдәмендә беркетелмәгән". Аның фикеренчә татар телендәге сыйфатлар әле үзләренә мөстәкыйль сүз тәшкил итү дәрәҗәсенә килеп чыкмаганнар булып чыга.
Димәк, сыйфатларны аерым сүз төркеме итеп тану башлыча ике традициягә керү, я әүвәлге гарәп-төрки грамматикалары, я грек-латин, рус грамматикалары традициясенә иярү чагыла.
1.2.   Сыйфатның мәгънәсе һәм грамматик билгеләре.
Сыйфатлар, мәгънәләре буенча предметның саф билгеләрен яки нисби билгеләрен белдереп, җөмләдәге төп позициясе һәм функциясе буенча аергыч кисәк булалар. Бу аларның һәммәсе өчен дә гомуми семантик һәм грамматик үзлек; һәрбер сыйфат шундый сәләткә ия булырга тиеш.
Предмет билгеләрен белдерүгә хас сыйфатларның төп һәм ясалма төрләре дә күп. Мәсәлән: кышкы, кичке, тозлы, түгәрәк, кяря, соры, кызыл, биек, зур, ачы, усал кебек сыйфатлар, башлыга, предмет билгеләрен белдерәләр. Мондый сыйфатларның кайберләре хәтта билгеле предметларга гына береккән булалар. Мәсәлән: җирән, кола, тимеркүк, алмачуар кебек сыйфатлар ат җенесенең төсен; шадра, чулак, кылый, чатан, сипкелле кебек сыйфатлар кешене яки аның аерым органнарының күренешләрен билгеләүгә генә хас сыйфатлар булып торалар.
Дөрес, сыйфат сүзләр үзләре дә кайбер бүтән сыйфатларга бәйләнергә мөмкин. Ләкин алар гадәттә, исемнән ясалган ясалма сыйфатларга гына диярлек бәйләнәләр. Мәсәлән: ак сакаллы, матур күренешле һ. б. Аларның төп сыйфатларны билгеләүләре, күбесенчә, аксыл-сары, кара-коңгыр, алсу-кызыл кебек кушма сыйфатлар төзелешендә генә очрый. Монда инде аларның синтаксик рольләре юк, лексик әһәмиятләре генә бар. Алар монда асыл сыйфатларның мәгнәләренә беркадәр үзгәреш кертергә, аны куерту я сыегайтуга гына хезмәт итәләр.
Предметка хас сыйфатлар, гомумән алганда, эш, хәл билгесен белдермиләр. Хәтта синтаксик яктан янәшәлек юлы белән фигыльгә бәйләнү очракларында да алар эшнең түгел, бәлки предметның билгесен белдерәләр.
Мәсәлән, игеннәр әле яшькелтрәк күренәләр җөмләсендә яшькелтрәк сүзе
- сыйфат, синтаксик яктан, күренә сүзенә - - фигыльгә бәйләнгән. Ләкин ул сүз монда күренү төшенчәсенең яшеллеген түгел, бәлки исемнәрнең яшеллеген белдерә.
Татар телендә предмет һәм эш-хәл билгеләрен белдерә ала торган сыйфатлар да күп. Аларның шулай ук тамыр нигез һәм ясалма нигез төрләре дә бар. Мәсәлән: яхшы тормыш— яхшы торабыз, матур бакча—матур язгансың, тыныч урын —тыныч яшибез һ.б. Менә нәкъ шушы ноктада инде бу төркемчәдәге сыйфатлар рәвеш белән очрашалар. Шуңа күрә андый сүзләрнең кайберсе татар теле грамматикаларының берсендә сыйфатка мисал итеп бирелсәләр, икенчесендә рәвешкә мисал итеп бирелгәннәр. Ә кайберләре һәр ике сүз төркемендә дә мисал итеп йөртелгәннәр. Мәсәлән: аз, күп, якын, ерак сүзләрен К. Насыйри ("Әнмүзәҗ", 1895 ел, 8-9 бит) - сыйфат дип, ә соңгы чордагы татар теле белгечләре рәвеш дип таныганнар. Алай гына да түгел, шундый универсаль
функцияле сүзләр белән мавыгып, сыйфат белән рәвеш төркемнәрен берләштерү фикеренә төшкән татар грамматикачылары да булган.
Сүз төркемнәрен дөрес классификацияләү проблемасы Ф.А.Ганиевны да игътибарсыз калдырмаган. Үзенең китабында (2,77) ул сүз төркемнәренең әлегәчә төгәл классификацияләнмәве турында яза. Автор үз китабында аерым галимнәрнең бу мәсьәләгә карата кызыклы һәм игътибарга лаек булган фикерләре белән таныштыра.
Дөрес, икелекле сүзләрнең шактый кыенлык белән билгеләнә торганнары да бар. Аларның сыйфатлык яки рәвешлекләре бары шул ике сүз төркеменә хас төп грамматик билгеләрнең кайсы аларда көчлерәк булуын, күбрәк табылуын чамалау аркылы гына беленә ала. Сыйфатлык һәм рәвешлек билгеләренең икесе дә бер чамада чагылдыра торган сүзләр шул ике сүз төркеме арасында уртак кулланылалар дип каралырга да мөмкин.
Предметка хас сыйфатлар белән предмет һәм эш-хәл сыйфатларының үз араларында омонимнар да очрый. Мәсәлән, туры дигән сүз, атның төсен белдерүе буенча, предметка хас сыйфат, ә инде шул ук сыйфат, туры сөйли, туры әйтә дигәндәге мәгънәләре буенча, предмет һәм эш-хәл билгеләрен белдерә.
Әнә шулай, татар телендә сыйфат төркеме рәвештән, башлыча, бүтән сүз төркемнәренә карата мәгънәсе һәм шул нигездә үти торган төп синтаксик функция үзлеге буенча аерыла. Моннан чыгып без сыйфат сүз төркеменә түбәндәге билгеләмә бирә алабыз: семантик һәм синтаксик табигате буенча, предмет билгесен генә белдерә торган, шулай ук предметның да, эш яки хәлнең дә билгесен тәгъбир итә ала торган сүзләр сыйфат булалар.
1.3. Сыйфатларның ясалышы.
Татар телендәге сыйфатларның үзләренә генә хас форма күрсәткечләренә килгәндә, иң элек, югарыда бер тапкыр әйтелгәннәрне хәтерләп үтәргә кирәк: татар телендә сыйфатларның бүтән сүз төркемнәреннән аерыла торган гомуми форма күрсәткечләре юк. Бары сыйфат лексикасының аерым төрләренә карата гына ул турыда сөйләргә мөмкин.
   Татар телендә тулы ясалма сыйфатларның күпчелеге, шул исәптән рус теленнән алынган сыйфатлар, нигездә, үзләренең лексик-мофологик формантлары белән дә аерылалар. Мәсәлән: тозлы, язгы, кичке, шәһәрдәге, сузынкы, бозык, оялчан, норматив, актуаль, продуктив кебек формантлары
бүтән сүз төркемнәре өчен бөтенләй характерлы түгел. Мондый формалардагы сыйфаатларның башка сүз төркемнәре ролендә кулланулары яки бүтән сүз төркеменә күчкәннәрен очратырга мөмкин. Ләкин ул факт үзе генә, төбендә, бу формаларның сыйфатка хаслыгын җимерә алмый.
Хәзерге татар әдәби телендә сыйфат төркеменең төп лексик байлыгы - - татар теленең үзенеке дип танылган сүзләр. Төс-кыяфәт, килеш-килбәт, тәм-ис, күләм-чама төшенчәләрендәге сыйфатлар, башлыча , шундый сүзләрдән торалар. Мәсәлән: кызыл, яшел, зәңгәр, көрән, матур, ямьле, кире, тәбәнәк, юан, озын, авыр, кәкре, шома, әче, пычрак һ.б.
Предметларның башка төрле билгеләрен белдерә торган татарча сыйфатлар да күп. Ләкин сыйфатларның тамыр төрдәгеләре артык күп түгел. Сыйфат төркеме бигрәк тә ясалма сыйфатлар исәбенә үскән һәм үсә.
Ләкин чынбарлыкта прадметларның билгеләре һәм аларның төшенчәләре гаять күп. Аларны тәгъбир итү өчен бер телнең үз сүзлек материалы гына җитмәве бик табигый. Татар теленә карата да ул шулай. Хәзерге татар әдәби теле үзендәге шул җитешсезлекне башка телләрдән кергән алынмалар исәбенә дә тутыра бара.
Татар һәм алынма сыйфатларның барлыгын бергә алып караганда, алар үзләренең грамматик төзелешләре буенча икегә бүленәләр:
1) төп сыйфатлар
2) ясалма сыйфатлар.
Хәзерге татар телендә нигез кисәге тик тамырдан гына тора дип танылган, ягъни ясагыч кушымчалар аерылмый торган сыйфатны төп сыйфат диләр. Бу хәлдә, тамыр төрдәге сыйфатларның бөтенесе һәм кайчандыр ясалма яки кушма булып та, хәзерге татар телендә инде ясалмалыгы тулысынча югалып, тамырлашкан сыйфатлар шушы төркемчәгә керәләр. Бер иҗекле сыйфатның бөтенесен гади тамырлардан торган төп сыйфатлар дип расларга мөмкин. Ләкин ике һәм икедән артык иҗектән торган төп сыйфатлар, еш кына ясалма (төбендә кушма) булып чыгалар. Мәсәлән: яхшы ягыш-лы, түгәрәк түк-әр-ләк, караңгы - - кара-ң-гы кебек сыйфатларның кайчандыр морфологик кисәкләрдән төзелгән булулары әле дә беркадәр сизелә. Шунлыктан андый сыйфатны шартлы рәвештә генә төп сыйфатлар дип атарга мөмкин.
Ясалма сыйфатлар исә ике төрле юл яки алым белән төзеләләр:
· кушу юлы белән ( искиткеч, бердәнбер, коточкыч ),
· ясагыч кушымчалар ярдәмендә ( аңсыз, эшчән, үткен, сизгер ).
Кушу юлы белән:
1) илгәзәк - - илгә + зәвык,
җиләс - - җил + әз,
көяз — көе + әз.
2)
ике төп сыйфат яки төп һәм өлешчә ясалышлы сыйфат катнашында ясалган
сыйфатлар:
кара коңгыр (т), кара-туры, аксыл-сары, куе яшел.
3) лы/ле кушымчасы белән ясалган сыйфатларны янәшә куеп теркәү юлы белән
ясалган сыйфатлар: аклы-каралы, аклы-кызыллы.
4) ике исемнән яки исем белән сыйфат катнашында ясалган сыйфатлар:  алма​
чуар, чия-көрән  һ.б. Ләкин бу төрләр әле кушма сүз булудан бигрәк, сүз
тезмәләрен хәтерләтәләр. Шунлыктан мондый төзелмәләрне кушма сыйфат
дип исемләүгә караганда,^гезмә сыйфат яки фразеологик сыйфат дип атау
дөресрәк булыр. Әнә шулай, гомумән алганда, хәзерге татар телендә кушу
юлы белән сыйфат ясауның перспективасы зур күренми, ул бөтенләй яңа
сыйфатларны күп бирми, бәлки бер үк сыйфатларның аерым төрлелекләрен,
формаларын ясау белән чикләнә.
Хәзерге татар телендә яңа сыйфатлар, башлыга, кушымчалар ярдәмендә ясалалар. Сыйфат ясау өчен характерлы булган байтак кушымчалар бар. Без аларны алдагы бүлектә карап үтәрбез. (2-48)
1.4. Асыл һәм нисби сыйфатлар.
Күп телләрдә сыйфатлар, үзләренең мәгънәләрендәге һәм лексик морфологик формаларындагы аерымлыклары буенча, берничә группага бүленәләр. Мәсәлән, безгә иң якын һәм таныш булган рус телендә сыйфатлар шундый семантик һәм формаль билгеләре буенча өч төркемчәгә аерылалар (качественные, относительные, притяжательные), Тюркологларның һәм кайбер татар телчеләрнең хезмәтләрендә исә (мәсәлән, соңгы чорда төзелгән стабиль дәреслекләрдә ) татар телендәге һәм аның белән системадаш башка телләрдәге сыйфатларның ике төркемчәгә бүленүләре күрсәтелә:
· асыл сыйфатлар,
· нисби сыйфатлар.
Мәгънәләре буенча предметның билгеләрен, аның саф сыйфаты яки үзлеге итеп күрсәткән сыйфатлар асыл сыйфатлар дип атала, ә бер предметны икенче предмет белән билгеләү, ачыклау рәвешендә яки бер предметның икенчегә нисбәт ителүен белдерү рәвешендә аны билгели торган сыйфатлар нисби сыйфатлар дип аталалар.
   Ике төр сыйфатларның грамматик ягында да кайбер аерымлыклар ачыла: асыл сыйфатлар өчен дәрәҗә формалары алу һәм сүз тезмәсендә фигыль белән дә мөнәсәбәткә керү характерлы, ә нисби сыйфатларга ул характерлы түгел; болар ясалма төрдә генә булалар һәм, дәрәҗә формативлары алмастан, сүз тезмәсендә, башлыча, исем белән мөнәсәбәткә керәләр.

Татар телендә асыл һәм нисби сыйфатларны нигез формалары буенча гына бер-береннән аерып бетереп булмый. Бер үк кушымча ярдәмендә ясалган сыйфат асыл һәм нисби төшенчедә дә булырга мөмкин:
аклы ситсы - - асыл сыйфат дагстанлы егет - - нисби сыйфат.
Асыл сыйфатның төп һәм ясалма төрләре.
Асыл сыйфатларның барлыгы өчен уртак билгеләре булу белән бергә, аларның үз эчендә кайбер аерымлыклары да бар. Ул аерымлык, башлыча, аларның морфологик төзелешләрендә һәм шул нигездә аңлашылган мәгънәләрендә чагыла.
Асыл сыйфатларның гади тамыр төре күп түгел. Аларның хәзерге татар телендә кулланыла торганнары, нигездә, менә мондый лексик-семантик төрләрдән торалар.
· Төс   белдерүчеләр:   кызыл,  яшел,  кара,   сары,  ак,  зәңгәр,  ал,  көрән,
коңгыр(т), күк, чуар, ала, җирән, туры, кола (ат төсләре).
· Килеш-килбәт һәм кыяфәтне белдерүчеләр: чибәр, шадра, матур, чукрак,
пөхтә, чиста һ.б.
· Күләм, микъдар һәм дәрәҗәне белдерүчеләр: дәү, зур, кечкенә, биек, калын,
тирән, тыгыз, ач, иске, нык, мәшһүр һ.б.

· Рәвеш, форманы белдерүчеләр: йомры, туры, кәкре, түгәрәк, шома һ.б.

· Табигать, характер билгеләрен белдерүчеләр: юаш, усал, ялкау, шаян, зирәк,
саран,   тупас, гадел, әйбәт, мескен һ.б.

•
Тәм, ис билгеләрен белдерүчеләр: әче, тәмле, сасы, төче һ.б.
Бутөркемчәләрдә   бирелгән   мисаллар   арасында  икенче   мәгънәләре   белән
башка төркемчәгә туры килә тарган сүзләр дә булырга мөмкин. Мәсәлән туры сүзе төс сыйфаты булып та, табигать, характер сыйфаты булып та, рәвеш, форма сыйфаты булып та йөри.
Хәзерге татар телендә түбәндәге кушымчалар, кайбер сүз төркемнәренә ялганып, күбесенчә икенче төр асыл сыйфат ясауга хезмәт итәләләр:
лы / ле
аклы , каралы ситсы
сыз / сез
тозлы аш
ынкы / енке       баскынкы күңел
чан / чән
уйчан кеше
чык / чек
бәйләнчек егет
гак / гәк
тайгак юл
ыч / еч
ышаныч дус
дык / дек
лыгырдык
ык / ек
төзек бина
сыл / сел
сусыл, җепсел   (5-98)
2. Сыйфатның төркемчәсе буларак төс белдерүче сыйфатлар һәм аларның поэзиядә
кулланылышы.
Алдагы бүлектән күренгәнчә төс белдерүче сыйфатлар асыл сыйфат төркеменә керәләр. Асыл сыйфатлар берничә лексик—семантик төркемгә бүленәләр, ләкин аларның иң еш кулланыла торганнары - төс белдерүчеләр. Мәсәлән: ак, кызыл, сары, яшел, зәңгәр, соры, коңгырт, күк, кара һ.б.
Морфологик яктан, татар телендә сыйфатның аны башка сүз төркеменнән аера торган формаль күрсәткече юк. Ләкин, сыйфатларның аерым сүз төркеме буларак, исемнәрдән килеп чыккандыгы тел белемендә расланган мәсьәлә булып санала. Тарихи чынбарлык та моны исбатлый, чөнки борынгы кеше табигатьтәге әйбер, күренешләрнең үзләрен белми торып, ул әйберләргә хас сыйфатны, төсне билгели алмаган.
Әйберләрнең-предметларның үзләренә хас билгеләрен — сыйфатларын, төсен ачканда, кешеләр аларны ниндидер сүзләр белән атарга, тел чаралары ярдәмендә ул күренешләрне үзләренең аңнарында беркетергә тиешле булганнар. Бу исә аларда исем бирү юлы белән башкарылган. Мәсәлән: кызыл (кыз + ыл), кызу, кызаркы, куз, ут—күз сүзләренең дә тамыр мәгънәсе исемгә "кызулык, утлы күмер, ут" төшенчәләре сферасына кайтып кала, ягъни кызыл ут төсле, ут сыман, утка охшаш дигән сүз булып чыга. Биредә кызыл сыйфат сүзе шундый билгегә ия булган предмет исеменә чагыштыру юлы белән ясалган.
   Бу   төр   сыйфатлар  поэзия  әсәрләрендә  дә  киң   кулланыла.   Шагыйрьләр мондый типтагы сыйфатлардан әсәрләрендә бик мул файдаланалар. 

Кулына зур кызыл алтын табак бирде, -

Йосыф аны шул мәҗлескә илтәр им ди.
(Кол Гали "Кыйссаи Йосыф") 

Кремльдә кызыл байрак, 

Кремльдә кызыл байрак. 

Җиңүебез, 

Җиңүебез билгесе! 
(М. Сади "Көчлеләр җыры"). 

"Кызыл әтәч" менеп алса

                                                 Җил канатына! –

                                                 Көл асларына күмелеп,
                                          Калалар тына...
(Р. Фәйзуллин "Кызыл әтәч").
Кызыл сүзе өч шигырьдә дә өч төрле мәгънә белдерә. "Кызыл алтын табак" бай төстәге, матур савыт, "кызыл байрак" патриотлык, кан төсле икәнлекне раслый, ә "кызыл әтәч"- - тезмә сүз, монда ут-хәвеф турында сүз бара. Гомумән, бу төскә шагыйрьләр бик еш мөрәҗәгать итәләр. Күбрәк бу төс сугыш чорына багышланган поэзиядә киң кулланыла (М. Җәлил, М.Садри, Ш.Галиев Һ.6.). Ул патриотлык хисен көчәйтү өчен бик уңай сыйфат.
Кулыма мин "кызыл кылыч" алсам, Шулай шуннан "кызыл фронтка" барсам...
(М. Җәлил "Бәхет")  

яки
...Тик чуклары ак түгел, Кан шикелле кып-кызыл...
(М.Җәлил "Кызыл ромашка")
кебек шигырьләрдә бу ачык күренә. М.Җәлил шигырьләрен укысаң, бу төснең мәгънәсенә, кызыл төснең тәэсир итү көченә таң каласың.
Шулай итеп, төс белдерүче сыйфатлар әйбергә хас билге һәм үзлекләрне аңлаталар. Чынбарлыкта әйберләр күп санлы булган кебек, аларның билге-хасиятләре дә шул чаклы күп ки, аларны грамматика калыбына гына сыйдырып бетерү мөмкин түгел.
Әйдәгез, хәзер төс белдерүче сыйфатларның төзелешенә, формаларына игътибар итик. Грамматикаларда бирелгәнчә, сыйфатлар гади һәм катлаулы булалар. Гади сыйфатлар алар бер сүздән торалар:
Бездә бар буяулар: Ак, кызыл, ал, зәңгәр, Сарылар, яшелләр... Ясыйбыз дәфтәргә Бик матур рәсемнәр.
(Б.Рәхмәт"Рәсемнәр ясыйбыз")
Ә катлаулы сыйфатларның төзелеше үзенчәлекле. Атрибутив мөнәсәбәттә булган катлаулы сыйфатлар төрки телләрдә ике модель буенча ясалалар. 1 модель ирекле сүзтезмәләрдән лы / ле кушымчасы ялганып ясала: озынкуллы, кызуканлы, эчкерле һ.б. Бу модель буенча төс белдерүче сыйфатлар ясалмый.
Ә 2 модель атрибуция нигезендә төсне тагын да төгәл бирү өчен төс белдерүче ике сыйфатларны кушу юлы белән барлыкка килә: каракөрән, карасоры, каракызыл.
Кайвакытта әсәрләрдә атрибутив мөнәсәбәттә булган һәм бер төсне белдергән катлаулы сыйфатлар сызык аша язылырга мөмкин. Мондый күренеш, Ф. А.Ганиев фикеренчә (2,78) катлаулы сыйфатларга хас була алмый, чөнки бу очракта сыйфатлар арасында тезүле бәйләнеш түгел, ә атрибутив бәйләнеш, ягъни икенче компонентны беренче компонент белән ачыклау күзәтелә. Шуңа күрә алар кушылып язылырга тиеш. Ике компоненттан торган төс белдерүче кушма сыйфатларны сызык аша язү мөмкин, әгәр аларның компонентлары үзара тезүле бәйләнештә булып, чагыштырмача мөстәкыйль булсалар. Бу очракта аларның компонентлары тигез мөнәсәбәттә һәм һәрберсе аерым ике төсне белдерәләр:
кызыл-кара таплар, күкле-яшелле күлмәк һ.б.
Мәсәлән:
Алтын-сары
Яфракларны Җилләр саный.
(X. Хакимов "Көз")
Югарыда әйтелгәнчә, төс белдерүче сыйфатлар асыл сыйфатлар рәтенә керәләр. Башлыча, асыл сыйфатлар билгеле лексик-марфологик төзелешләр ярдәмендә предмет билгеләрен чагыштырмача төрле көчтә, төрле дәрәҗәдә итеп белдерә алалар. Мәсәлән: кызыл - - кып-кызыл, кызылрак, кызгылт; як -яп—як, ягряк, аксыл һ.б. Шигърияттә бу формалар да еш кулланылалар. Алар шигырьгә аерым бер аһәң бирәләр:
Ерак түгел, моңаеп, Утыра ромашка кызы, Тик чуклары ак түгел, Кан шикелле кып—кызыл.
(М. Җәлил "Кызылромашка") 

                                       Йомшак кына кар яуды, 

                                        Бөтен җирне каплады, 

Ап-ак булды болыннар,

   Ап-ак булды киң кырлар.
(Ә. Ерикәй "Беренче кар")
   Төс белдерүче сыйфатларның дәрәҗә формалары күбрәк җанлы һәм җансыз табигать күренешләрен тагын да матуррак, кеше күңеленә үтеп керерлек булсын өчен шагыйрьләр белән кулланылалар, һәм алар бу максатка ирешәләр дә.
Татар теле грамматикаларында асыл сыйфатларны (димәк, төс белдерүче сыйфатларны да), гадәттә, дүрт дәрәҗәгә бүләләр: 1) төп (яки гади) дәрәҗә, 2) артыклык дәрәҗәсе, 3) чагыштыру дәрәҗәсе, 4) кимлек дәрәҗәсе.

Төп дәрәҗәдәге сыйфатлар предметның төп (гади) билгесен белдерәләр. Гади дәрәҗәле төс белдерүче сыйфатлар, башка дәрәҗәләргә чагыштырганда, үзләренең формалары белән нуль күрсәткечтә торалар (2,58). Шуңа күрә аларда билгенең артыклык-кимлеге дә, чагыштырылуы да аңлашылмый: ак, кара, күкле-яшелле, аклы-карялы һ.б.
Бер юаныч-шөгылем бар: Блокнотка сүзләр язам— "Зәңгәр төтен.. Яшел чирәм Төссез яшь..."
(Р.Фәйзуллин "Кызыгу")
Башка дәрәҗәләр исә төп дәрәҗә сыйфатларга билгеле кисәкчәләр һәм кушымчалар ялгану ярдәмендә формалашалар. Ләкин асыл сыйфатларның барлыгы да һәрбер дәрәҗә ясагыч элементны алмыйлар. Бу яктан чагыштыру дәрәҗәсе ясый торган кушымчаларның гына хезмәт күрсәтү түгәрәге киңрәк. Болар асыл сыйфатларның күпчелегендә табыла алалар.
Артыклык һәм чагыштыру дәрәҗәләрендәге төс белдерүче сыйфатларда билге төшенчәсенең чамасы төп дәрәҗә сыйфатлардагыдан югары, көчле булуы аңлашыла. Шул яктан аларның уртаклыклары бар (ямь-яшел, яшелрәк; кап-кара, карарак һ.б.). Ләкин алар үзләрендә белдерелгән артыклык төсмерләренең чамасы һәм шуның тәгъбир ителү формалары белән бер-береннән аерылалар.
Артыклык дәрәҗәсендәге сыйфатларда билге төшенчәсе төп дәрәҗәдәгедән артык, һичбер чагыштырусыз көчле булуы аңлашыла. Монда артыклыкның чамасы, чагыштыру дәрәҗәсендәгечә, бернәрсә белән дә чикләнми. Чагыштыру дәрәҗәсендә исә ул чикләнә. Шуңа күрә артыклык дәрәҗәсендә билге төшенчәсе төрле чамада була ала. Мәсәлән: кызыл, кара—төп дәрәҗә, ә кып-кызыл, (җете) кызыл, кап-кара, чем-кара артыклык дәрәҗәсенең үз эчендәге төрлелек төсмерләрен дә сиздерә алалар.
Артыклык дәрәҗәсенең иң типик формасы төп дәрәҗә сыйфатларның алдына шул ук сыйфатлардан (сүзләрдән) үзгәреп килеп чыккан кечәйткеч кисәкчәләр куеп ясала. Мәсәлән: көп-көрән, ямь-яшел, кап-кара, сап-сары, кып-кызыл, чуп-чуар, зәп-зәңгәр һ.б.
Тау кашында мәш килә балалар! Биектә - зәп-зәңгәр өр-яңа язгы күк.
(Р.Фәйзуллин "Кызыгу")
Кар
Әйтерсең, ап-ак кәгазь...
(М. Җәлил "Кышкы шигырь")
Ай, энҗе тешләре Зәп-зәңгәр күзләре.
(М. Садри "Сөям сине")
Анда һәртөрле гаҗәпләр бар да бар: Кып-кызыл алтын шәһәр, җиз карьялар.
(Г. Тукай)
Бу төр составындагы кисәкчәләрнең һәрберсе, төбендә, үзләре тагылган сүзнең үзе ук булганнар. (9,60). Бу тип артыклык сыйфатларының байтагы хәзерге көндә дә үзләренең тулы кабатланма төрләре белән параллель рәвештә дә кулланылалар. Мәсәлән: сап-сары = сары-сары, зәп-зәңгәр = зәңгәр-зәңгәр һ.б.
Сары-сары, сап-сары
Сары чәчәк саплары.
(Җыр)
Яки
Ә болыт йөзә челләдә... Күк йөзе -  зәңгәр-зәңгәр!
(Р.Фәйзуллин "Зәңгәр күктә бер ак болыт...")
Кимлек дәрәҗәсендәге сыйфатларда билге төшенчәсенең төп дәрәҗәдән азрак, кимрәк яки түбәнрәк булганлыгы аңлашыла. Мәсәлән: ал—алсу, яшел— яшькелт һ.б. Кимлек дәрәҗәсе асыл сыйфатларның кайбер лексик-семантик төрләрендә генә, аерым алганда, төс, тәм һәм күләм-чама сыйфатларның кайберләрендә генә табыла ала. Кимлек дәрәҗәсе төп дәрәҗәдәге сыйфатларга берничә төрле специфик кушымча ялгану ярдәмендә ясала. Шул процесста кайбер сыйфатларның үзләренең дә соңы авазлары үзгәрешләргә дучар булалар.
Төс сыйфатларына кылт-келт, гылт-гелт, су-сү, сыл-сел, шыл-шел, лҗым-лҗем, чкыл кушымчалары ялгана: саргылт, соргылт, яшькелт,кызгылт, каралҗым, күгелҗем, аксыл, күксел, күкшел, карасу, зәңгәрсу, карачкыл һ.б.
Каралҗым соры каурыйлы

Чандыр гына бер кош үзе.
(Җыр)
Керфегеңнең күксел күләгәсен Көләч кабагында уйнатып,..
(М.Җәлил "Иптәшкә")
Аксыл тасма булып безнең артта Паровозның төтене сузылган.
(М.Җәлил "Юл сызмалары")
Бишле лампа тагын стенага Саргылт телен сузып күссәтте.
(М.Җәлил "Батрак апа")
Әллә кайда,
Таулар артында,
Күксел болыт күбенеп йөткерә.
(М.Җәлил "Ләйсән")
Шул эзләрдән аксын, дидегезме, Яшьлегемнең алсу таңнарын.
(М.Җәлил "Еллар, еллар...")
Боз киткәч, җир кипкәч, Саф аяз көннәрдә, Китәбез кол белән Зәңгәрсу урманга.
(Н.Исәнбәт "Яз булгач")
Кара туфрак,
көлсу туфрак,
сары туфрак—бер басу.
(Р.Фәйзуллин "Авыл идиллиясе")
Чагыштыру дәрәҗәсе, асыл сыйфатларда табылуы ягыннан, сыйфат дәрәҗәләренең бүтән төрләре арасында иң киң колачлысы дисәк, ялгышмаган булырбыз дип уйлыйбыз. Ул асыл сыйфатларның барлыгында да диярлек табыла ала. Хәтта кимлек дәрәҗәсе формаларындагы сыйфатлар да чагыштыру
дәрәҗәсендә кулланылалар. Мәсәлән: кызгылт - - кызгылтрак, күгелҗем— күгелҗемрәк һ.б.
Хәзер төс белдерүче сыйфатларның башка сүз төркемнәренең ясалышында катнашуын күзәтик. Ике яки аннан күбрәк тамыр бер төшенчәне белдерә. Берничә тамыр берегүе нәтиҗәсендә ясалган сүзләр өч төрле язылалар: кушылып, аерым һәм сызык аша. Мондый сүзләр ясалышында төс белдерүче сыйфатлар да бик актив катнашырга мөмкин. Бу очракта кушма, парлы, тезмә сүзләр ясала: аккош, Акъәби, Алсу, Акбай, Агыйдел, аксакал, аллы-гөлле, кара җиләк, кара миләш, Кара диңгез һ.б. Шигырьләрдә мондый ысул белән ясалган сүзләр еш очрый:
Минем бар бер маэмаем,
Кара борын акбаем.
(М. Җәлил "Маэмай")
Ак бураннар уйнаганда
Карлар явып туймаганда
Безгә кызылтүш килде
Матур хәбәр китерде.
(Р. Вәлиева)
Алсу хәзер зур кыз инде— Аңа өч тулган. Алсу бүген абыйсының Яулыгын юган.
(Ә. Исхак "Беренче рәхмәт")
Аглый Кисекбаш, моңын-зарын сөйли, Аксакаллар: "Нәрсә булды?"—дип сорый.
(Г. Тукай)
Юл ташларына Яфрак коела Аккошлар инде Юлга җыена.
(X. Туфан)
Күз алдымда күргән төсле булдым Болгар һәм Агыйдел буйларын.
(Г. Тукай "Милли моңнар")

Анда ни юк: төймә, курчак 
Акбур, көзге кисәге 
(Р. Файзуллин "Шапшак Гөлшат") 

Язгы бодай
Көзге  бодай 
Карабодай—бер өмет.
(Р. Файзуллин "Авыл идиллиясе")
Акпатшаның айбалтада күзенең агын күрдем.
(Р. Файзуллин "Елан тавыннан карадым...")
Җиңү китерер өчен халкына Атланды да акбүз атына.
(М. Садри "Алдынгы сызык")
Ал чәчәк ата гөлем Күк чәчәк ата гөлем Аллы-гөлле чәчәк кебек Үс, яшә туган илем!
(М. Садри "Туган ил")
Җиһан ал-гөл тоеладыр бары тик битарафка.
(Р. Файзуллин "Мунча яга аналар...")
Тәти ташлар җыеп кайттык Кара диңгез буенннан.
(Р. Файзуллин "Хатирә")
Кара җиләк ашый-ашый Каралмагыз, карагыз!
(Н.Арсланов "Кара җиләк")
Тешләмәсен Акбаем, Сезгә өрә маэмаем.
(Җ.Тәрҗеманов "Маэмай")
Аккош кебек ап-ак пароходта 

Сандугач күк өзелеп җырладым.
(М. Садри "Без җырлыйбыз")
Кара карга Төште карга, Сикергәли ап-ак карда. Карга карга Кара иде Эзләре ак-кара инде!
(Г.Мөхәммәтшин "Аңламассыз")
Эшебезне дәвам итеп, төс белдерүче сыйфатларның җөмләдә кулланылышын тикшерик. Синтаксик яктан, сыйфат исемне ачыклый һәм аергыч функциясен үти. Бу төс белдерүче сыйфатларга да карый. Мәсәлән:
Төклетура кара тунын Эчен тышка киеп алган; Билдә—алтын пута, иңгә Сары ефәк шарф салган.
(М.Рафиков "Төклетура")
Бу    өзектә    кара    һәм    сары    сыйфатлары    тун    һәм    шарф    исемнәрен (сыйфатланмышларын) ачыклыйлар. Алар аергыч функциясендә.
Сыйфат, шул исәптән төс белдерүче сыйфатлар, еш кына хәбәр функциясендә дә килергә мөмкин.
Иртән җиләк ал була, Эче тулы бал була. Кызара таңга кадәр, Кичен су сипсәң әгәр.
(Җ.Дәрзаман "Бакчада")
Киче дә нәкъ шундый иде... Күге дә зәңгәр иде...
(Зөлфәт)
Менә ал чәчәк, Нәкъ ялкын төсле; Монсы зәп-зәңгәр,
Әйбәт, хуш исле.
(Ә.Кари"Чәчәк җыям")
Төс белдерүче сыйфатлар шулай ук җөмләдә башка иярчен кисәкләр (ия, хәл һәм тәмамлык) функциясендә килә алалар. Моңа мисал булып түбәндәге шигырьләрне китереп була:
Бездә бар буяулар: 

Ак, кызыл, ал, зәңгәр, Сарылар, яшелләр... Ясыйбыз дәфтәргә 

Бик матур рәсемнәр.
(Б.Рәхмәт " Рәсемнәр ясыйбыз")
Җәйләр җиткәч, чәчәк җыям, Иң алын, ин матурын.
(М.Садри "Җәйләр җиткәч")
Аллы-гөлле булып балкый гүзәл нурлар...
(М. Садри "Татарстан")
Ничек болай берүзе 

Ул кызылдан киенгән?
(М.Җәлил "Кызыл ромашка")
Сыйфатка субстантивация күренеше хас, ягъни сыйфат (шулай ук төс белдерүче сыйфатлар) сыйфатланмыштан башка кулланылырга мөмкин. Бу күренеш сыйфатның исемләшүе дип атала. Бу очракта ул тартым, килеш, сан белән төрләнә, исемнең синтаксик функцияләрен үти. Мәсәлән:
Ә бездә сары да, Карасы да, агы да— Бертигез бары да!
(Ә. Бикчәнтәена "Туп-туп тубыбыз")
Ямь-яшелгә буяп куйдым

                                             Иркен яшел болынны...
Зәңгәрләрен дә өстәдем        Чәчәкләр мул булсын, дип.
(Г.Мөхәммәтшин "Рәсем ясадым")
Бездә бар буяулар:Ак, кызыл, ал, зәңгәр, Сарылар, яшелләр... Ясыйбыз дәфтәргә Бик матур рәсемнәр.

(Б.Рәхмәт "Рәсемнәр ясыйбыз")
Җәйләр җиткәч, чәчәк җыям, Иң алын, иң матурын.
(М.Садри " Җәйләр җиткәч") Акпатшаның айбалтада 

                                        күзенең агын күрдем.
(Р. Файзуллин "Елан тавыннан карадым") Өстәвенә Син үзең дә 

                                         гел ап-актан идең...
(Р. Файзуллин "Яшьлегемнең көмеш бер киче")
Әле карап үткән мисаллардан сыйфатның исемләшүе ачык күренә. Исемләшү куренеше белән беррәттән, төс белдерүче сыйфатларга лык-лек кушымчалары ялгап, алардан исемнәр ясап була. Бу ясалма исемнең мәгънәсе турыдан туры төскә бәйле була: ак—аклык, кызыл—кызыллык, кара—каралык һ.б.
Көмеш ай! Көмеш дөнья! Көмеш шәмнәр рәт-рәт! Күңелгә аклык иңдерер Кабатланмас сүрәт!
(Р. Файзуллин)
Битләреңдә уйный
Кызу эшләп
Арганлыктан туган кызыллык.
(М.Җәлил "Колхоз кызына")
Мондый исемнәр исем сүз төркеменең барлык функциясен үтиләр, ягъни тартым, килеш белән төрләнәләр. Моны без түбәндәге шигырьләрдән күрә алабыз:
һич бәхәс юк: олы сәнгать—юлдаш
гаделлеккә, ямьгә, аклыкка.
(Р. Файзуллин)
Зәңгәрлектә ак болытлар бәхет телиләр безгә.
(Р. Файзуллин "Язгы кар суларында")
Яшьлек ерак,зәңгәр диңгез төсле, Күкселлеккә төренеп ялтырар.
(М.Җәлил "Яшьлек")
Төн йокысыз таңны көтте шомырт Бар аклыгы белән җандагы...
(Зөлфәт "Җан")
Төс белдерүче сыйфатлардан фигыльләр барлыкка килү дә табигый. Нинди дә булса күренешнең, предметның яңа төс алуын, төсен үзгәртүен күрсәтү өчен бу фигыльләрдән кулланалар. Төс белдерүче сыйфатларның күбесенең дә фигыль формалары бар.
Күңелем сизде— 

Кинәт, берлегедәй, Алсуланды синең яңагың.
(М.Җәлил "Колхоз кызына")
Тагаракта ак күбек Юган саен кабара, Сабын белән юганга Керле күлмәк агара.
(М.Мазунов "Кирәк сабын кисәге")
Көлдә пешкән бәрәңгене әрчегәндә карала кул.
(Р.Фәйзуллин "Учак янында")
Мисаллардан күренә ки, телдә куллану процессында мондый фигыльләр зур үзгәрешкә дучар булалар: иҗекләре һәм авазлары кыскара, кайбер авазлары алмашына яки башка төрле аваз өстәлә. Мәсәлән: кызыл—кызарырга, ак— агарырга, сары—саргаерга, кара—каралырга, яшел—яшелләнергә һ.б.
Төс сыйфатларыннан инфинитив формасы гына түгел, шулай ук хикәя, боерык, хәл һ. б. фигыль формалары барлыкка килә. Без моны түбәндәге мисаллардан күрәбез:
Дунайның аргы ягында
Кызарып ал таң атты. 

* * *
Ә кояш, кичә киткәндә Оялыпмы... кызара.
(М.Садри "Ашкыну")
Алсуланып кояш чыга Венервальд өсләренә.
(М.Садри "Кавышу")
Алмагачым үссен,
Алма бирсен,
Алмалары пешсен, кызарсын!..
(М.Җәлил "Истә")
Мондый төр хикәя фигыльләр шулай ук заман, зат-сан белән төрләнәләр:
Мин кызардым. 

Аның сүзен тыңлап кире Борылдым да, сабыр Атлап киттем юри.
(М.Җәлил "Миллиционер кыз")
Көчлерәк яшьнәде яшен, Алсуланды кара төн...
(М.Садри "Комунналар") Көз килде. Үләннәр 

                                        Саргайды, шиңде.
(Ә.Ерикәй "Көз")Төс белдерүче сыйфатларны җыеп карасак һәм аларның поэзия әсәрләрендә кулланылышларын чагыштырсак, без кайбер сыйфатларның ешрак, кайберләренең сирәк очрауларын күрәбез. Гомумән, бу поэзиягә генә хас күренеш түгел, аларның көндәлек гади сөйләмдә дә кулланылышы бертигез түгел. Мәсәлән, иң еш куллана торганнары: ак, кара, кызыл, яшел, сары, зәңгәр кебек сыйфатлар.
Кызыл, сары, зәңгәр, күк...
     Бик күп төрле чәчәкләр 

     Сабантуйга җыелган.
(Ш.Галиев "Җәйге болында")
Бик сирәк очраганнары да күп, алар: җирән, ала, туры, алмачуар, кола (ат төсләре), күгелҗем, коңгыр(т), чуар, акбүз, соры.
Яшел кигән ялан уң якта, Чуар, бөдрә таллар сул якта...
(М.Җәлил)
Иягеннән саркып тире тама, Янып тора коңгырт күзләре.
(М.Җәлил "Чаңгы шуганда")
Күргәне бар юкса бу тормышта... ...Алмачуар чабыш атларының да Ярты юлда янып егылганын.
(Зөлфәт "Ялта тыкрыгында")
Җилдә оча җитез акбүз атта Ак тун кигән татар егете.
(М.Җәлил "Туганлык")
Безнең соры кояш түгелме ул (күктәгесе кереп югалган)?
(Р.Фәйзуллин "Исеңдәме?")
Кызыл сыер,
Кара сыер,
Ала сеыр -  бер көтү.
(Р.Фәйзуллин "Авыл идиллиясе")
Татар теленең грамматикасында сүзнең бер сүз төркеменнән икенче сүз төркеменә күчүе дә табигый. Мәсәлән, сыйфатларның рәвеш сүз төркеменә күчүе яки исемнең сыйфат ролендә килүе билгеле факт. Без моның турыда эшебезнең 1 бүлегендә әйтеп киткән идек инде. Исемнәр сыйфат булып килгәндә, алар күбрәк төс белдерүче сыйфатлар булып күчәләр. Шигъри әсәрләрдә алтын, җитен, тимер, көмеш, күк кебек сүзләр исем дә, сыйфат та буларак кулланылалар. (7-91)
Җем-җем итә җитен сакал, көмеш чәче.
(Г.Тукай)
Таң сызылгач, тополь өсләрендә
алтын нурлар кунаклавы һаман шул ук...
(Р.Фәйзуллин "һаман шул...")
Алтын арышларга сыдырылып Күтәрелә басу түреннән...
(Зөлфәт)
Якты аяз күк йөзен мин Буяп куйдым күк төскә...
(Г.Мөхәммәтшин "Рәсем ясадым")
Көмеш ай батты акрын гына Кояш нурлары томанны кудылар.
(М.Садри "Меңнән бер таң")
Ай, энҗе тешләре, Зәп-зәңгәр күзләре.
(М.Садри "Сөям сине")
Җитен сүзе (исем) -  сары; көмеш, энҗе сүзләре (исемнәр) - ак; алтын сүзе (исем) - сары; күк (исем) - зәңгәр төшенчәсендә кулланылалар. Алар, һичшиксез, сыйфат функциясендә, үзләре исемне ачыклыйлар.
Йомгаклау
Димәк, йомгак ясап, килгән нәтиҗәләребезгә тукталыйк. Бу хезмәтебез бик авыр, озак һәм игътибарлы эшләвебезне таләп итте. Бу эшне башкарганда бик күп кызыклы фактлар белән танышып, аларга дәлил эзләргә тырыштык. Югарыда әйткәнебезчә, тема әле бик киң өйрәнелмәгән, гомумән, төс белдерүче сыйфатларга атап багышланган хезмәтләр очрамады. Хәтта "Татар грамматикасы" китабында да алар аерылып каралмыйлар. Шуңа күрә беренче бүлегебез тулысынча сүз төркеме буларак сыйфатка багышланган. Икенче бүлектә исә, төс белдерүче сыйфатларга хас аерым грамматик үзенчәлекләрен тикшереп, аларның шигъриятта кулланылышын тикшердек. Эшебез бик нәтиҗәле булды дип уйлыйбыз. Бу эшне башкарып, без түбәндәге нәтиҗәләргә килдек:
· Сыйфатны өйрәнү эше XIV гасырда ук башлана, ләкин бу өйрәнү, аның яңа
үзенчәлекләрен тикшерү эше хәзерге көндә дә дәвам ителә.
· Сыйфатларны төркемчәләргә бүлүнең төп принцибы юк. Төрле галимнәрнең
хезмәтләрендә   бу  бүленеш  төрлечә,   ләкин  бөтен   бүленешләрдә  дә  төс
белдерүче   сыйфатлар   аерым   төркемчә   итеп   биреләләр.   Без   эшебездә
В.Н.Хангилдин бүленешенә таянып эш иттек. Хезмәтебезнең 10 битендә алар
бирелгән.
· Төс белдерүче сыйфатлар асыл сыйфатлар булганга шулай ук дәрәҗәләрдә
үзгәрәләр.
· Төс сыйфатлары кушма, парлы, тезмә сүзләр ясалышында да актив роль
уйный, мондый сүзләр шигърияттә еш очрыйлар.
· Гомумән,    тел    белемендә    исемләшү    күренеше    бар.    Төс    белдерүче
сыйфатларга да бу хас, шуңа күрә алар тартымда, килештә, санда төрләнәләр.
Иң мөһиме, алар исем кебек исемнең бөтен синтаксик функцияләрен үтиләр,
ягъни җөмләдә аергыч кына түгел, ә ия, хәл, тәмамлык һәм хәбәр булып
киләләр.
· Төс белдерүче сыйфатларның кулланылу ешлыгын чагыштыру бик кызыклы.
Кайбер  сыйфатлар  сөйләмдә  ешрак,  кайберләре  сирәгрәк  кулланылалар.
Кайбер төс сыйфатлары атларның төсен белдергәндә генә кулланылалар,
башка әйберләргә карата аларны әйтеп булмый.
· һәм   соңгысы.    Төс   белдерүче   сыйфатлар   шагыйрьләрнең   иң   яратып
кулланыла торган лексикасы. Алар шигырьгә аерым бер аһәң, көй, матурлык
өстиләр. Шагыйрьләр алардан табигатьнең һәм дөньяның бөтен матурлыгын
күрсәтү   өчен   киң   файдаланалар,   төрле   күренешләрне   төсләр   аркылы
чагыштыралар. Гомумән әйткәндә, шагыйрьләр бу төр сыйфатлардан бик
уңай файдаланалар һәм файдаланачаклар да.

